
GOUVÈNÈ CUOMO PWOPOZE AJOUTE VYOLANS AN MAS KE LAÈN MOTIVE YO 
NAN LWA KONT TEWORIS DOMESTIK K AP PREMYE LWA KONSA NAN NASYON 

AN  
  

"Lwa kont Krim Laèn Teworis Domestik" Eta New York la pral Defini Asasina Laèn 
Motive nan Entansyon pou Lakòz Viktim an Mas yo kòm yon Zak Teworis 

Domestik k ap ka Resevwa Menm Pèn ak Lòt Zak Teworis yo  
  

Cuomo Mande Kongrè a tou pou yo Adopte yon Lwa kont Teworis Domestik 
Federal, ki gen ladan Entèdiksyon Zam yo Itilize pou Komèt Krim sa yo ki se: Fizi 
Daso Estil Militè yo ak Chajè ki Gen Anpil Kapasite yo, epi Adopte Verifikasyon 

Antesedan Inivèsèl  
  

Cuomo: "Sipremasis blan yo, Antisemit yo, blan nasyonalis anti-LGBTQ yo - 
moun sa yo se Ameriken k ap komèt krim laèn an mas kont lòt Ameriken epi yo 
dwe rekonèt zak sa yo pou sa yo ye: teworis domestik. Li pa sèlman revòltan, 

imoral, ak anti-Ameriken - li ilegal epi nou dwe konfwonte l pa mwayen adopsyon 
yon nouvo lwa k ap adapte ak krim lan".  

  
Cuomo: "Pa gen okenn moman ki kreye chanjman san lidèchip".  

  
  
Jodi a, Gouvènè Andrew M. Cuomo te pwopoze ajoute vyolans an mas ke laèn motive 
yo nan yon lwa kont teworis domestik k ap premye lwa konsa nan nasyon an. Nan kad 
pwopozisyon sa a, fiziyad an mas kont yon gwoup moun akoz ras, koulè, orijin 
nasyonal, zansèt, sèks, idantite oswa ekspresyon seksyèl, relijyon, pratik relijye, laj, 
andikap oswa oryantasyon seksyèl dwe resevwa pèn jiska prizon a vi san liberasyon 
kondisyonèl. Chanjman sa a pral efektivman trete zak sa yo jan yo ta dwe trete yo: kòm 
krim teworis, k ap ka resevwa menm pèn ak lòt krim teworis yo. Gouvènè a te mande 
gouvènman federal la tou pou yo adopte yon nouvo lwa kont teworis domestik federal ki 
pral resi defini zak latèrè lokal yo komèt sou teritwa Etazini an yo kòm zak teworis. Li te 
mande gouvènman federal la tou pou yo entèdi zam yo itilize pi souvan pou komèt 
asasina an mas sa yo - fizi daso estil militè yo ak chajè ki gen anpil kapasite yo - epi 
pou yo adopte verifikasyon antesedan inivèsèl.  
  
"Nou toujou kontinye trete teworis tankou yon zak etranje yo komèt", Gouvènè Cuomo 
te deklare. "Se vre, men se sèlman an pati - kounye a nou nan yon gè sou de fwon 
kont teworis. Se laèn k ap nouri gè sa a: laèn k ap soti aletranje ak laèn ki gen isit la 
menm nan peyi nou an. Sipremasis blan yo, Antisemit yo, blan nasyonalis anti-LGBTQ 
yo - moun sa yo se Ameriken k ap komèt krim laèn an mas kont lòt Ameriken epi yo 
dwe rekonèt zak sa yo pou sa yo ye: teworis domestik. Sitwayen ameriken ki pa 
radikalize ak yon ideyoloji etranje yo men pito ki radikalize akoz laèn yo genyen kont lòt 
Ameriken yo se toujou teworis yo ye. Jodi a, pèp nou an gen twa fwa plis chans pou yo 



 

 

viktim yon atak teworis yon Ameriken lanse pase yon atak yon etranje lanse. Li pa 
sèlman revòltan, imoral, ak anti-Ameriken - li ilegal epi nou dwe konfwonte l pa mwayen 
adopsyon yon nouvo lwa k ap adapte ak krim lan."  
  
"Nou pap tolere okenn fòm vyolans oswa laèn nan Eta New York", Gouvènè Adjwen 
Kathy Hochul te deklare. "Lejislasyon sa a k ap trase chemen an pou nasyon an pral 
abòde pwoblèm lan epi anpeche fiziyad an mas kont gwoup moun akoz de ras yo, sèks 
yo, relijyon yo, ak lòt oryantasyon. Nou dwe pini moun k ap chache divize nou yo epi k 
ap menase sekirite nou ak zak teworis ak vyolans yo. Nou pran angajman pou n 
pwoteje tout Nouyòkè yo, epi nou selebre divèsite nou an ki fè nou Empire State la."  
  
Lidè Majorite Sena a, Andrea Stewart-Cousins te deklare, "New York ap trase 
chemen an nan pwoteksyon dwa yo, konbat ekstremis, ak pwomouvwa divèsite. 
Ogmantasyon krim laèn ak teworis domestik ke n ap wè toupatou nan nasyon an 
inakseptab, epi Eta New York dwe leve kanpe epi defann nou. Majorite Demokratik 
Sena a te travay di pou yo pwoteje ak agrandi dwa Nouyòkè yo, epi asire ke tout 
rezidan eta nou an santi yo an sekirite epi yo byen akeyi yo. Nou paka tann pou n 
travay ak Gouvènè a ak Prezidan Asanble a pou n fè vanse objektif enpòtan sa yo."  
  
Prezidan Asanble a, Carl Heastie te deklare, "Majorite Asanble a kondane laèn nan 
tout fòm epi nou dwe toujou konfwonte l fas a fas. Jan fiziyad an mas ki te fèt nan El 
Paso a ansanm ak lòt ensidan orib ki te rive pandan dènye ane ki sot pase yo te 
demontre a, peyi nou an ap travèse yon tandans krim sible laèn motive ki pa anyen 
mwens ke teworis domestik. Mwen fyè paske Asanble a te gide sou chemen pou 
agrandi dwa endividyèl yo pou tout Nouyòkè epi nou dwe fè tout sa nou kapab pou n 
pwoteje ak prezève libète sa yo ke nou lite anpil pou n genyen yo. Divèsite nou se fòs 
nou, epi nou pral travay ak Sena a ak Gouvènè a pou n kreye lwa pou garanti sekirite 
tout Nouyòkè yo".  
  
Reprezantan Etazini Hakeem Jeffries te deklare, "New York p ap janm yon kote ki 
tolere laèn ak vyolans. Nou dwe felisite Gouvènè Cuomo pou lidèchip vanyan li montre 
nan lit kont vyolans zam ak teworis domestik la. Kounye a, nou dwe aji onivo federal 
pou nou entèdi zam lagè yo. Yo pa gen okenn plas otou fanmi nou yo ni nan kominote 
nou yo".  
  
Pòtpawòl Konsèy Minisipal Vil New York la, Corey Johnson te deklare, "Lwa nou 
gen sou teworis yo pa dwe pwomouvwa nosyon enkòrèk ki di se sèl teworis etranje yo k 
ap menase nasyon nou an. Nou konnen ke teworis domestik se yon pwoblèm grav, epi 
nou dwe mete lwa nou yo ajou pou n konfwonte reyalite tris sa a. Divèsite nou se fòs 
nou, epi mwen aplodi Gouvènè Cuomo paske l ap pran mezi sa yo. M ap mande 
gouvènman federal nou an pou yo swiv egzanp New York, epi pou yo pwomilge lwa sou 
kontwòl zam rezonab epi entèdi zam daso yo".  
  
LWA KONT KRIM LAÈN DOMESTIK TEWORIS LA  
  
Fiziyad an mas yo te komèt resaman yo tankou sa ki te fèt nan yon Wal-Mart nan El 
Paso, yon nightclub nan Orlando, yon legliz nan Charleston, ak nan yon sinagòg nan 
Pittsburgh ak Poway, yo tout te krim yo te komèt nan entansyon pou teworize tout yon 
segman sitwayen Ameriken. Aktyèlman la, yo pa trete zak sa yo kòm zak latèrè; 
lejislasyon Gouvènè a pwopoze jodi a pral klase yo kòm zak latèrè.  



 

 

  
Nouvo lejislasyon eta Gouvènè a pwopoze jodi a mande pou yo rele zak sa yo sa yo ye: 
teworis. Nan kad pwopozisyon sa, nòm entansyon an reflete nòm lwa kont krim laèn ki 
egziste nan New York la yo epi l ap kreye yon nouvo krim laèn domestik teworis k ap ka 
resevwa pèn jiska prizon a vi san liberasyon kondisyonèl.  
  
Nouvo lwa Gouvènè a pwopoze a pral defini viktim an mas kòm nenpòt ensidan ki lakoz 
asasina omwen yon moun ak atanta asasina omwen de moun anplis ak lè se laèn ki 
motive vyolans lan. Definisyon sa y ap bay viktim an mas la ap konparab ak definisyon 
FBI bay pou asasina an mas - ke yo defini kòm lè gen twa lanmò oswa plis.  
  
Finalman, pwojè lwa a ap kreye tou yon inite operasyonèl kont teworis domestik pou 
etidye fiziyad an mas yo, rekòmande pratik pou anpeche fiziyad an mas ak ensidan 
fiziyad potansyèl yo epi rekòmande pratik sekirite nan lokalite kote tirè an mas yo gen 
plis tandans sible yo. Inite operasyonèl sa a pral responsab pou l bay Gouvènè a ak 
Lejislati a konklizyon yo jwenn yo.  
  
GOUVÈNÈ A MANDE WASHINGTON POU YO ADOPTE LWA KONT DOMESTIK 
TEWORIS FEDERAL LA EPI PWOMILGE LEJISLASYON K AP REFLETE LWA SOU 
SEKIRITE ZAM ETA NEW YORK LA YO K AP TRASE CHEMEN AN POU NASYON 
AN  
  
Gouvènè a te mande gouvènman federal la tou pou yo adopte yon nouvo lwa kont 
teworis domestik onivo federal k ap resi defini zak latèrè lokal yo komèt sou teritwa 
Etazini an yo kòm teworis. Li te mande gouvènman federal la pou yo pwomilge 
lejislasyon k ap reflete lwa sou sekirite zam Eta New York la k ap trase chemen an pou 
nasyon an, ki gen ladan entèdi zam yo itilize pi souvan pou komèt asesina an mas yo - 
fizi daso estil militè yo ak chajè ki gen anpil kapasite yo - epi pou yo adopte verifikasyon 
antesedan inivèsèl.  
  
Anba lidèchip Gouvènè Cuomo, New York te adopte lwa sou kontwòl zam ki pi estrik 
nan nasyon an, ki gen ladan Lwa sou Sekirite nan Zafè Minisyon ak Zam yo (Secure 
Ammunition and Firearms Enforcement Act, SAFE Act) an 2013, ki ap anpeche zam 
tonbe nan men kriminèl yo te kondane yo ak moun ki gen maladi mantal yo, sa k ap 
asire ke yo fè yon verifikasyon antesedan avan yo vann zam prive yo, entèdi chajè zam 
ki gen anpil kapasite yo ak fizi daso yo, epi ranfòse sanksyon kriminèl pou itilizasyon 
zam ilegal yo.  
  
Depi adopsyon Lwa SAFE lan, fonksyonè Eta yo te resevwa 139,371 rapò ki soti men 
pwofesyonèl sante mantal yo nan entansyon pou retire zam nan men moun ki gen 
maladi mantal ki gen chans pou yo "angaje nan kondwit ki pral lakòz domaj grav pou tèt 
yo oswa pou lòt moun." Yo itilize rapò sa yo - ki reprezante preske 98,000 moun ki gen 
yon dispozisyon mantal danjere potansyèl - pou avèti fonksyonè lokal k ap bay lisans 
apwopriye yo ki sispann oswa revoke lisans zam yo epi ankouraje ofisye fòs lapolis 
lokal yo retire zam yo pa remèt yo.  
  
Eta New York te adopte lwa yo sa fè sis ane deja epi yo bay rezilta. Yo pa te vyole 
okenn dwa pwopriyetè zam legal yo, men yo retire zam danjere ki pa nesesè yo nan lari 
yo epi moun ki gravman malad mantalman yo pa kapab achte zam.  
  



 

 

Gouvènè a te adopte Pwojè Lwa Siyal Alam lan (Red Flag bill) resaman pou anpeche 
moun ki poze yon danje pou tèt yo ak pou lòt moun yo achte yon zam. New York te vin 
premye eta nan nasyon an ki bay pwofesè ak administratè lekòl li yo mwayen pou ede 
evite fiziyad nan lekòl yo atravè entèvansyon tribinal yo. Lwa sa a vize tou lyen ke yo 
byen konnen ki genyen ant abi domestik ak vyolans ak zam ki mòtèl yo.  
  
Ane sa, Gouvènè a te kontinye agrandi lwa kont zam New York la yo k ap trase chemen 
an pou nasyon an gras a lejislasyon global pou: pwolonje peryòd atant pou verifikasyon 
antesedan yo; entèdi zam endetektab yo; agrandi lwa sou estokaj sekiritè pou zam afe 
yo; anpeche distri lekòl yo ame pwofesè yo; epi tabli règleman onivo tout eta pou 
pwomouvwa pwogram pou reyachte zam yo.  
  
Reprezantan Etazini Gregory W. Meeks te deklare, "San dout vyolans lokal ke patipri 
oswa ideyoloji politik motive yo vin tounen yon fòm teworis dominan ak mòtèl nan 
nasyon an. Malgre tandans sa a ap ogmante deplizanpli, gouvènman federal la pa te 
reyisi pran mezi pwopòsyonèl kont menas sipremasi blan ak gwoup laèn yo poze yo. 
New York kapab epi nou dwe defini byen klè menas nou wè k ap bouyi nan kwen nwa 
entènèt ak nan retorik nasyonalis yo, epi mwen fyè pou m sipòte Gouvènè Cuomo nan 
efò n ap fè pou redefini teworis domestik pou asime responsablite pou Ameriken 
radikalize k ap komèt zak latèrè sa yo".  
  
Reprezantant Etazini Carolyn B. Maloney te deklare, "Nou dwe rekonèt afich gwosye 
asasina an mas laèn motive ki ekspoze toupatou nan peyi nou an pou sa yo ye, teworis. 
Mwen kanpe ak Gouvènè a epi mwen aplodi l paske l entwodui lejislasyon an pou redui 
teworis domestik epi asire yo rann jistis. Laèn pa dwe janm gen laviktwa".  
  
Reprezantant Etazini Yvette D. Clarke te deklare, "Pandan gouvènman federal la 
kontinye abandone responsablite l genyen pou l pwoteje Ameriken kont laèn ak 
entolerans, Eta New York kontinye trase egzanp pou egalite gras a lidèchip Gouvènè 
Cuomo. Pandan dire manda l la, Gouvènè a te deklare byen klè ke nou p ap tolere laèn 
nan eta nou an. Nou remèsye Gouvènè a paske l kontinye fè efò pou fè tout moun santi 
yo byen akeyi yo, epi paske l ap fè respekte prensip ki fè peyi nou an gran".  
  
Reprezantan Etazini Max Rose te di, "Kèlkeswa si se teworis etranje oswa domestik, 
teworis se teworis epi nou dwe karakterize l byen klè epi pouswiv zak sa yo lajistis 
kòmsadwa. Mwen fèmman sipòte pwopozisyon Gouvènè a epi mwen apresye lidèchip li 
fas a pwoblèm enpòtan sa a pou garanti tout fòs lajistis kont teworis sa yo. Okenn 
Ameriken pa dwe ap viv nan lakrent teworis domestik".  
  
David M. Hoovler, ki se Prezidan Asosyasyon Pwokirè Distri Eta New York la 
(District Attorneys Association of the State of New York, DAASNY) te deklare, 
"Tou senpleman kondane entolerans p ap regle anyen lè konpatriyòt Ameriken nou yo 
an danje pèdi lavi yo akoz krim laèn yo. Mwen aplodi Gouvènè a paske l rekonèt kriz 
laèn ak vyolans sa a epi paske l ap pran mezi apwopriye pou rezoud li, kòmanse ak pi 
bon mezi sekirite zam nan peyi a. Nou kanpe ini ak Gouvènè a ansanm ak tout New 
York pou n lite kont teworis domestik".  
  
Malcolm Hoenlein, ki se Vis Prezidan Egzekitif Konferans Prezidan Gran 
Òganizasyon Jwif Ameriken yo (Conference of Presidents of Major American 
Jewish Organizations), te deklare, "Nou bezwen lidèchip moral nan moman enpòtan 



 

 

sa a. Li enperatif pou n idantifye epi rele menas sa a nan fason ak non yo kòmsadwa si 
nou vle lite kont li. Teworis domestik poze yon gwo danje menm jan ak teworis 
entènasyonal. Nou tout bezwen leve kanpe pou n pwoteje fanmi nou yo ak kominote 
nou yo".  
  
Hazel Dukes, ki se Prezidant Konferans NAACP Eta New York la te deklare, "Eta 
New York te yon flanbo refòm pwogresiv depi byen lontan epi nan moman difisil sa yo l 
ap klere flanbo a yon lòt fwa anko. Teworis domestik se youn nan pi gwo menas 
sosyete nou an ap konfwonte epi Gouvènè Cuomo ap di 'sètase'. Refòm sa yo nesesè 
pou ede nou geri epi pwoteje peyi a kont plis masak ankò. Mèsi Gouvènè Cuomo paske 
w ap trase chemen an pou nou".  
  
Imam Doktè Tahir Kukiqi, Sant Kiltirèl Mizilman Albanè a (Albanian Islamic 
Cultural Center), te deklare, "Nou fyè pou nou kanpe ak Gouvènè Cuomo pou n mete 
fen nan epidemi vyolans zam lan ke laèn twò souvan motive. Gras a lidèchip Gouvènè 
a, New York te pwomilge lwa sou zam ki pi agresiv ak pi efikas nan nasyon an. Nou 
byen detèmine pou n lite an favè plis refòm pou n pwoteje Nouyòkè yo kont zak teworis 
laèn motive".  
  
Michael A. Hardy, Esq, EVP ak Avoka Jeneral Rezo Aksyon Nasyonal la (National 
Action Network) te deklare, "Laèn pa gen plas li nan Eta New York, epi Gouvènè 
Cuomo te deklare sa byen klè depi lè l antre an fonksyon. Gras a lidèchip Gouvènè a 
avèk sipò lejislati eta a ak anpil gwoup defans kont vyolans eta a yo, New York gen lwa 
ki pi estrik nan nasyon an sou zam, epi gras a lwa sa yo, popilasyon nou an pi an 
sekirite. Mwen remèsye Gouvènè a paske l kontinye leve kanpe pou l lite an favè 
inisyativ enpòtan sa yo k ap afekte tout Nouyòkè ak tout Ameriken".  
  
Rebecca Fischer, Direktris Egzekitiv Nouyòkè Kont Vyolans ak Zam lan (New 
Yorkers Against Gun Violence) te deklare, "Ameriken yo gen dwa pou yo gen sekirite 
epoutan yo toujou nan lapèrèz akoz menas konstan pou vyolans ak zam lan. Nan New 
York, nou pi an sekirite ak pi solid epi lòt eta yo dwe swiv egzanp mezi lidèchip nou yo. 
Nou rekonesan paske ament repriz Gouvènè Cuomo te tande vwa nou lè nou te mande 
sekirite epi li te pran mezi pou ranfòse lwa kont zam nou yo epi pwoteje fanmi, lekòl, ak 
kominote nou yo".  
  
Raben Joseph Potasnik, Vis Prezidan Egzekitif Konsèy Raben New York la (NY 
Board of Rabbis), te deklare, "Nenpòt krim laèn an mas se yon zak teworis domestik 
epi nou dwe trete yo pou sa yo ye. Gouvènè Cuomo konprann pou n ka responsabilize 
fòs lapolis nou yo pou n lite kont menas teworis domestik, nou dwe kapab idantifye l 
pou sa l ye reyèlman. Laèn pa gen okenn plas nan New York epi New York pral pran 
devan nan lit kont latèrè laèn motive k ap simaye toupatou nan nasyon nou an".  
  
Jo-Ann Yoo, ki se Direktris Egzekitiv Federasyon Ameriken Dorijin Azyatik la 
(Asian American Federation), te di, "Peyi nou an pa ka kontinye plede inyore 
pwoblèm kontwòl zam lan ni kontinye rele atak sa y ap fè sou pèp nou an okenn lòt non 
eksepte teworis domestik. Gouvènè Cuomo p ap fè bak epi l ap mande pou peyi a swiv 
egzanp Eta New York nan kad efò pou rezoud pwoblèm sa yo. Nou gen yon obligasyon 
moral pou lite ansanm avèk li nan konba sa. Mèsi Gouvènè Cuomo pou mezi w ap 
pran".  
  



 

 

Hafida Torres, ki se Prezisant Konsèy Mawoken Ameriken pou Responsabilize 
Fanm yo (Moroccan American Council to Empower Women), te deklare, "New York 
ap trase chemen an pou rezoud pwoblèm enpòtan ke Washington refize takle yo. Lè 
nou rele zak krim san sans sa yo non yo ye reyèlman, nou ka kòmanse travay sou 
solisyon pou pwoteje sitwayen nou yo. Plan Gouvènè Cuomo gen pou konbat teworis 
domestik la agresif, entèlijan, epi li nesesè. Mwen aplodi Gouvènè a paske l ap trase 
chemen an epi l ap bay yon egzanp solid ki montre sa lidèchip dwe ye nan peyi sa a".  
  
Kristen Prata Browde, Prezidant Konsèy Administratif TransLegal la, te deklare, 
"Mwen aplodi Gouvènè Cuomo paske l rele vyolans laèn motive nan non l, epi paske l 
pwomèt pou l lite kont li pou sa li ye: teworis domestik. Eta nou an gen Estati Libète a 
(Statue of Liberty), ki se senbòl libète nan Etazini. Nou ap mete ansanm ak Gouvènè a 
pou n defann ideyal Ameriken nou yo ak nan detèminasyon pou n pwoteje kominote 
nou yo kont zam ak laèn".  
  
Prezidan Asosyasyon Bawo Eta New York la (New York State Bar Association 
President), Hank Greenberg te deklare, "Asosyasyon Bawo Eta New York la aplodi 
Gouvènè a pou lidèchip li nan lit pou konbat flewo fiziyad an mas yo. Etazini nan mitan 
yon epidemi fiziyad an mas k ap ravaje l. Lejislatè yo dwe rekonèt rasin evènman tèrib 
sa yo pou nou kapab abòde kriz sa a nan yon fason efikas. Pa gen okenn lòt pwoblèm 
ki pi presan ankò nan sosyete nou an pase sa a, epi mwen paka tann pou m travay ak 
Gouvènè pou n abòde pwoblèm lan".  
  
Shijuade Kadree, Responsab Anchèf Sèvis Defans Sant Kominotè LGBT a (LGBT 
Community Center), te deklare, "Vyolans ak zam ak atanta an mas yo vin deplizanpli 
yon preyokipasyon, espesyalman pou moun majinalize ke yo souvan sible nan zak 
vyolans entolerans, diskriminasyon ak laèn motive yo. Nou felisite Gouvènè Cuomo pou 
volonte l nan kad efò pou abòde zak vyolans ak zam toupatou k ap teworize kominote 
nou yo, konfwonte zak vyolans yo komèt nan non sipremasi blan, espesyalman nan yon 
moman kote gouvènman federal la chwazi pa aji pou l pwoteje nou kont vyolans sa a".  
  
Bret Parker, Direktè Egzekitif Asosyasyon Bawo Vil New York la (New York City 
Bar Association), te deklare, "Nou te mande fonksyonè eli nou yo pou yo rekonèt lyen 
ki genyen ant retorik rayisab ak vyolans ki baze sou idantite moun yo, epi nou aplodi 
Gouvènè a pou efò l ap fè pou takle pwoblèm sa a epi rann kominote nou yo pi an 
sekirite".  
  
Guillermo Chacon, ki se Prezidan Komisyon Latin sou SIDA a (Latino 
Commission on AIDS) ak Fondatè Rezo Sante Ispanik lan (Hispanic Health 
Network), te deklare, "Kounye a plis pase jamè, mond lan bezwen konnen kisa New 
York reprezante. Pandan kansè laèn ap simaye toupatou nan peyi nou an, New York 
pwize fòs nan divèsite li epi l ap kanpe ak tèt li byen wo kòm yon senbòl espwa. 
Gouvènè Cuomo te deklare byen klè ke Nouyòkè yo p ap tolere laèn epi n ap leve 
kanpe pou n lite kont kèlkeswa fòm li pran - ke l te retorik danjere oswa teworis 
domestik".  
  
Michael Miller, ki se Vis Prezidan Egzekitif ak Direktè Egzekitif Jeneral Konsèy 
Relasyon Kominote Jwif la (Jewish Community Relations Council) te deklare, 
"Sekirite tout Nouyòkè se premye priyorite se sa k fè nou gen lwa kont zam ki pi estrik 
nan nasyon an. Gouvènè Cuomo konnen ke divèsite New York se fòs nou. Lè li pran 



 

 

devan gras a lidèchip li nan kategorizasyon krim laèn yo kòm zak 'teworis domestik', 
Gouvènè Cuomo ap deklare byen klè ke nou p ap janm tolere laèn nan eta nou an".  
  
June Rubin, yon volontè nan branch Manman ki nan New York yo Mande Aksyon 
Bon Sans sou Zam nan Etazini an (New York Moms Demand Action for Gun 
Sense in America) te deklare, "Apre fiziyad trajik ki te rive nan El Paso a ke laèn te 
motive, nou fyè paske Gouvènè Cuomo ap pran mezi pou abòde teworis domestik. Lè 
rasis, zenofobi, omofobi, ak misojini rankontre ak yon zam chaje, yo mòtèl. Melanje ak 
mezi sou sekirite zam gouvènè a te deja siyen vin lwa ane sa a, lejislasyon sa a pral 
ede pwoteje Nouyòkè yo kont vyolans ak zam".  
  
Nico Bocour, ki se Direktè Lejislatif Eta a pou Giffords: Kouraj pou Lite Kont 
Vyolans ak Zam lan (Giffords: Courage to Fight Gun Violence), te deklare, 
"Vyolans ak zam se yon epidemi k ap afekte toule kat kwen peyi a. Bann zak vyolans ki 
te fèt mwa sa yo se yon lòt rapèl tris ankò ki montre ke n ap viv nan lapèrèz - menm lè n 
ap fè bagay senp tankou achte materyèl eskolè nan magazen. Vyolans laèn motive ap 
ogmante, epi trajikman nou te wè sa k te rive lè yon moun ki plen laèn kapab jwenn 
aksè byen fasil a yon zam. Byenke Kongrè a pa te reyisi aji pou mete fen nan kriz sa a, 
Gouvènè Cuomo ap montre yon lòt fwa ankò kouraj nou bezwen pou n lite pou yon New 
York ki pi an sekirite".  
  
Christian Heyne, Vis Prezidan Politik Kanpay Brady a te deklare, "Mwen aplodi 
Gouvènè Cuomo paske l ap konfwonte laèn k ap menase lavi tout Ameriken yo. Nan 
Etazini, nou souvan pale de teworis kòm yon menas etranje, men nou bezwen rele l non 
l epi abòde efè devastatè teworis domestik ki ame ak gwo zam yo genyen nan peyi nou 
an. Done resan FBI yo montre ke krim laèn motive yo akoz ras, relijyon, andikap, ak 
sèks yo ap ogmante deplizanpli. Epi malerezman, nou konnen trè byen ke aksè fasil a 
zam rann laèn mòtèl. Antanke premye branch yon òganizasyon pou anpeche vyolans 
ak zam nan nasyon an, yo te kreye Mach yon Milyon Manman an (Million Mom march), 
ki te poze fondasyon pou Kanpay Brady a onivo kominotè, apre fiziyad ki te fèt nan Sant 
Kominotè Jwif (Jewish Community Center, JCC) Los Angeles la an 1999. Zak teworis 
domestik la te rive 20 tan pase mwa sa a, epi peyi nou an te andire anpil lòt trajedi laèn 
motive depi lè sa: fiziyad nan Charleston AME an, fiziyad Sikh Wisconsin lan, Pulse 
nightclub, Poway ak Tree of Life, epi pi resaman, fiziyad an mas nan Gilroy ak nan El 
Paso a. Sa pa ka kontinye konsa. Nou kanpe ak Gouvènè Cuomo nan lit sa pou retire 
zam nan men moun ki ka lakoz domaj yo".  
  
Arva Rice, Direktris Egzekitiv Jeneral NY Urban League la, te deklare, "Apre plizyè 
fiziyad mòtèl, Gouvènè Cuomo ap pran mezi kont vyolans ak zam epi pwoteje Nouyòkè 
yo. Pandan gouvènman federal la ap inyore menas reyèl ak danjere sa a lè yo fè eksprè 
yo pa aji, New York ap trase chemen an vè lavan gras a lwa sou zam ki pi estrik pou 
ede sove lavi. Nou felisite Gouvènè a paske l ap fè pwoblèm sa vin yon priyorite epi 
mete sekirite Nouyòkè yo an premye lye".  
  
Linda Biegel, ki se Manman youn nan Viktim Fiziyad Parkland lan Scott Biegel, te 
deklare, "Lè plis lavi ap pèdi deplizanpli akoz vyolans ak zam, peyi a p ap gade sou 
Washington pou repons - yo ap gade sou New York. New York toujou alatèt, soti nan 
lwa sou zam ki pi estrik nan peyi a rive nan nouvo lejislasyon sa a ki vize klase teworis 
domestik. Nou aplodi Gouvènè Cuomo ak administrasyon li an paske yo rete pwoaktif 



 

 

fas a menas konstan, pou fè sa moun ki nan kapital nasyon nou an yo retisan pou yo fè 
jiskaprezan".  
  
David Kilmnick, PhD, Prezidan ak Egzekitif Anchèf LGBT Network a te deklare, 
"Pandan twò lontan lidè nan Washington yo te kanpe san fè anyen pandan ideyoloji 
nasyonalis blan an, krim laèn ak fiziyad an mas te simaye tankou dife nan forè toupatou 
nan peyi nou an. Isit la nan New York, nou rekonesan paske nou gen yon Gouvènè ki 
leve kanpe kont entolerans nan tout fòm epi ki deklare byen klè ke laèn pa gen okenn 
plas nan Eta New York. Mwen remèsye Gouvènè a paske l kontinye fè menm efò ki te 
fè New York vin yon flanbo espwa pou tout moun".  
  
Deidre L. Hay, Prezidant Asosyasyon Bawo Fanm Eta New York la (Women's Bar 
Association of the State of New York, WBASNY), te deklare, "Asosyasyon Bawo 
Fanm Eta New York la choke epi atriste, menm jan ak rès nasyon nou an, akoz epidemi 
fiziyad an mas k ap ravaje Etazini an. Nou ap adrese kondòleyans nou a fanmi moun ki 
te pèdi lavi yo ak sila ki te blese nan zak vyolans san sans sa yo. Efè li gen sou viktim 
yo ak sou fanmi yo p ap pase inapèsi pou manm nou yo, ni bann kò ki deplizanpli ap 
montre evidans ke gen yon lyen ant yon istwa vyolans domestik ak moun k ap komèt 
fòm latèrè an mas sa a yo. Pèt lavi imen ak soufrans enjistifyab sa yo dwe oblije nou 
chache jwenn solisyon yo. Lejislatè yo dwe aji pou yo anpeche plis fiziyad an mas rive 
alavni. Nou ap ankouraje defansè politik yo pou yo elabore epi rekòmande refòm 
reglemantè ak legal yo, pandan y ap kontinye pwoteje dwa ki enkane nan Konstitisyon 
Etazini an yo. WBASNY rete angaje pou nou revize nenpòt lejislasyon yo pwopoze sou 
pwoblèm sa a, pandan n ap sonje wòl nou kòm jiris ak misyon nou genyen pou n 
pwoteje dwa fanm ak timoun yo pandan n ap kontinye lite an favè lajistis. Daprè achiv 
sou vyolans ak zam lan, fiziyad an mas an 2019 yo te kite 520 lanmò ak omwen 2,000 
blese - chif sa yo pa reflete kantite chagren ak destriksyon ki genyen pou fanmi viktim 
yo ak anndan sosyete nou an. Nou paka kontinye inyore pwoblèm sa a. Nou remèsye 
Gouvènè Cuomo paske l pran devan pou kòmanse dyalòg difisil men ki nesesè sa a 
avèk evènman jodi a. WBASNY paka tann pou n travay avèk Gouvènè a paske l ap 
abòde epidemi fiziyad la gras a solisyon vyab pandan n ap vanse vè lavan".  

